24PES-355
Unión del Pueblo Navarro talde parlamentarioari atxikitako foru parlamentari Cristina López Mañero andreak PES-00355 galdera egin du idatziz erantzun dakion. Hona hemen horri buruz ematen den informazioa:
Lehenik eta behin adierazi behar da, azken galderan zuzen azpimarratu duzunez, Gardentasunari, informazio publikoa eskuratzeari eta gobernu onari buruzko maiatzaren 17ko 5/2018 Foru Legearen eta Nafarroako Foru Komunitateko jardunbide egokien aldeko eta ustelkeriaren kontrako Bulegoa sortzeko maiatzaren 17ko 7/2018 Foru legearen intereseko taldeen erregulazioak zenbait zalantza sortzen dituela gai hori erregulatu behar duenaren inguruan; zalantza horiek bikoiztasuna eragiten ahal dute eta beharrezkoa da koordinatzea edota legea aldatzea argitzeko zeinek hartu behar duen bere gain zeregin hori. 
Alde batetik, foru legearen IV. tituluak interes taldeak definitzen ditu, eta ezartzen du horietarako erregistro publiko bat sortuko dela, izena eman beharreko pertsona eta erakundeen sailkapena  eta eskatutako informazioa arautuko direla eta jardunbide kode bat ezarriko dela. Hori ez betetzearen ondorioak zehapen araubidean daude tipifikatuta. 
Bestalde, Nafarroako Foru Komunitateko jardunbide egokien aldeko eta ustelkeriaren kontrako Bulegoa sortzeko maiatzaren 17ko 7/2018 Foru Legearen lehenbiziko xedapen iragankorrak ezartzen duenez, lobbyen jarduera arautzeko eta haien erregistroa eta jokabide kodea sortzeko, aintzat hartuko da Gardentasunari, informazio publikoa eskuratzeari eta gobernu onari buruzko Foru Legearen IV. Tituluan (Interes taldeak) ezarritakoa, eta araudi hori izanen da aplikatuko dena lobbyen eta lobbyzaleen jardunari buruzko araudi bat onetsi bitartean. 
Lehendakaritzako eta Gobernu Irekiko Zuzendaritza Nagusiaren Gobernu Irekiaren eta Herritarrentzako Arretaren Zerbitzuak aldez aurreko kontsulta bat jarri zuen martxan Nafarroako Foru Komunitatearen interes taldeen erregistro publikoa arautzeko foru dekretu berriaren eraginak jasaten ahal zituzten erakunde esanguratsuen eta herritarren iritziak biltzeko. 
Kontsulta egin ostean, Nafarroako Foru Komunitateko Jardunbide Egokien Aldeko eta Ustelkeriaren Kontrako Bulegoa sortzeko maiatzaren 17ko 7/2018 Foru Legearekin lerrokatzeko eta koordinatzeko zain gaude. Lege hori 2023an ezarri da azkenean. 
Efikaziaren mesedetan, egokitzat jo da interes taldeen erregistro bakar bat garatzea modu koordinatuan, Foru Legearen 47. artikuluan xedatutakoa betetze aldera. Erregistroa zabalduko zaie 5.000 biztanle baino gehiago dituzten eta nahi duten herrietako toki erakundeei, horretarako hitzarmena formalizatuta. 
Lehendakaritza eta Berdintasun Departamentuak informazio hori guztia ezagutzera eman zuen Gardentasunari, informazio publikoa eskuratzeari eta gobernu onari buruzko maiatzaren 17ko 5/2018 Foru Legearen ebaluazioa argitaratu zuenean Nafarroako Gobernuaren Gobernu Irekiaren Atarian, eta Nafarroako Parlamentuari ere helarazi zion. 
Jadanik aurreratu denez, beste aukera bat da Gardentasunari, informazio publikoa eskuratzeari eta gobernu onari buruzko maiatzaren 17ko 5/2018 Foru Legearen aldaketa erabiltzea bikoiztasun hori zuzentzeko eta argi eta garbi ezartzeko Nafarroako Gobernuak zer rol izanen duen esparru horretan eta zein, ordea, Jardunbide Egokien eta Ustelkeriaren aurkako Bulegoak. Nafarroako Gobernua jadanik ari da aldaketa hori izapidetzen. 
Hori guztia jakinarazten dut, Nafarroako Parlamentuko Erregelamenduaren 215. artikuluan xedatutakoa betez. 

